
SUĠĠERIMENTI 

Il-Kumitat għas-Suq Intern u l-Ħarsien tal-Konsumatur jistieden lill-Kumitat għall-Kultura u 

l-Edukazzjoni, bħala l-kumitat responsabbli, biex jinkorpora s-suġġerimenti li ġejjin fil-

mozzjoni għal riżoluzzjoni tiegħu: 

A. billi l-isport huwa settur ta' tkabbir dinamiku u jikkostitwixxi strument reali ta' koeżjoni 

soċjali u għandu impatt soċjali, tas-saħħa u finanzjarju importanti ħafna fl-UE u fir-reġjuni 

tagħha, fejn jista' jikkontribwixxi bil-kbir għall-iżvilupp lokali tal-infrastruttura u tal-

ekonomija u jservi ta' attrazzjoni turistika importanti; 

B. billi s-servizzi tal-logħob tal-azzard huma esklużi mill-ambitu tad-Direttiva dwar is-

Servizzi (2006/123/KE) u d-Direttiva l-ġdida dwar id-Drittijiet tal-Konsumatur (approvati 

mill-Parlament Ewropew fit-23 ta' Ġunju 2011), minħabba l-ispeċifiċità tagħhom; 

C. billi l-finanzjament għall-isport popolari huwa assigurat biss jekk id-detenturi tal-liċenzji 

neċessarji tal-logħob tal-azzard nazzjonali, li jħallsu t-taxxi u jiffinanzjaw għanijiet ta' 

interess pubbliku oħra fl-Istati Membri, huma ġuridikament obbligati jħallsu imposti ta' 

'interess pubbliku' u huma protetti kontra l-kompetizzjoni illegali, 

D. billi l-ksur tad-drittijiet tal-proprjetà intellettwali jirrappreżenta theddida reali għall-

finanzjament fit-tul tal-isport Ewropew; 

1. Jilqa' l-istudju tal-Kummissjoni dwar l-implikazzjonijiet tal-politiki tas-suq intern dwar il-

finanzjament tal-isports popolari u jitlob li d-differenza bejn l-isports 'foqra' u 'sinjuri' 

tingħeleb permezz ta' mekkaniżmi ta' solidarjetà finanzjarja; jappella għall-iżvilupp ta' 

dimensjoni Ewropea tal-integrità tal-isport b'enfasi inizjali fuq il-ġlieda kontra l-logħob 

mixtri; 

2. Jistieden lill-Kummissjoni u lill-Istati Membri biex joħolqu sistema ta' rikonoxximent tal-

kwalifiki miksuba mill-volontiera u tal-kwalifiki meħtieġa għall-eżerċizzju tal-

professjonijiet regolamentati relatati mal-isports; 

3. Jemmen li, fid-dimensjoni ekonomika tal-industrija sportiva f'evoluzzjoni kostanti, jeħtieġ 

titjib immedjat fir-rigward ta' kwistjonijiet relatati mal-isport f'oqsma kruċjali bħall-

moviment liberu tal-ħaddiema u s-servizzi, il-libertà ta' stabbiliment, ir-rikonoxximent tal-

kwalifiki professjonali, id-drittijiet tal-proprjetà intellettwali u r-regoli relatati mal-

għajnuna mill-Istat bil-għan li jiġi garantit li l-industrija tal-isport tieħu vantaġġ sħiħ mill-

benefiċċji tas-suq intern; 

4. Jappella għal rikonoxximent aħjar tal-kontribut li jagħti l-isport lill-objettivi globali tal-

Istrateġija Ewropa 2020 fid-dawl tal-potenzjal qawwi tas-settur li jikkontribwixxi għat-

tkabbir intelliġenti, sostenibbli u inklużiv kif ukoll għall-ħolqien ta' impjiegi ġodda u meta 

dak li jkun iqis l-effetti pożittivi tiegħu fuq l-inklużjoni soċjali, l-edukazzjoni u t-taħriġ kif 

ukoll is-saħħa pubblika u t-tixjiħ attiv; 

5. Jinsisti li d-dritt biex jingħataw drittijiet esklussivi għal-lotterija u numru ta' logħob ieħor 

jibqa' fl-Istati Membri, ladarba organizzazzjonijiet rappreżentattivi tal-isports fl-UE 

jikkunsidraw il-kontribuzzjonijiet magħmula mil-lotteriji nazzjonali għall-finanzjament 

tal-isport u b'mod speċjali l-isport popolari biex ikun indispensabbli; 

6. Jistieden lill-Kummissjoni tipproponi miżuri konkreti biex tassigura l-finanzjamenti tal-

isport iġġenerat mil-lotteriji; 

7. Jirrakkomanda li l-Istati Membri u l-federazzjonijiet sportivi jintroduċu, fejn mhuwiex 

diġà applikabbli, il-bejgħ kollettiv tad-drittijiet tal-midja, li l-kumpatibilità tiegħu mad-

dritt tal-UE ġiet rikonoxxuta f'bosta okkażjonijiet mill-Kummissjoni; 

8. Jirrispetta d-dritt tal-Istati Membri biex jistabbilixxu miżuri penali biex irażżnu l-logħob 

tal-azzard onlajn; jappella li l-prinċipju regolatorju li bih kumpanija tal-logħob tal-azzard 

tista' topera biss (jew titfa' offerta għal-liċenzja nazzjonali neċessarja) fi Stat Membru jekk 

ma tiksirx il-liġi f'xi wieħed mill-Istati Membri; 

9. Jisħaq fuq l-importanza tal-edukazzjoni fl-isport u jħeġġeġ l-inizjattivi mill-

organizzazzjonijiet sportivi u mill-operaturi tal-logħob biex jedukaw lill-isportivi fil-

prattiki tajba fil-qasam tal-imħatri sportivi; 

10. Jilqa' favorevolment l-introduzzjoni fil-futbol Ewropew tal-kunċett tal-"Fair Play" 

Finanzjarju bħala pass importanti lejn l-ilħiq tal-istabilità finanzjarja u l-prevenzjoni tal-

kompetizzjoni żleali fl-isport; 

11. Jesprimi t-tħassib tiegħu dwar ix-xandir tal-manifestazzjonijiet sportivi f'postijiet pubbliċi 

fuq stazzjonijiet li jxandru fit-territorju ta' Stat Membru li għalih ma għandhomx id-

drittijiet ta' ritrażmissjoni; 

12. Jisħaq fuq il-fatt li, f'suq sportiv globali dejjem aktar kompetittiv, il-monitoraġġ suffiċjenti 

u l-infurzar xieraq tad-drittijiet tal-proprjetà intellettwali relatati mal-midja, it-trademarks, 

il-komunikazzjonijiet kummerċjali u oħrajn iridu jiġu protetti; isaqsi lill-Kummissjoni u l-

Istati Membri biex itennu l-isforzi tagħhom biex jipproteġu d-drittijiet tal-proprjetà 

intellettwali tal-organizzazzjonijiet tal-isports ħalli jinħolqu kundizzjonijiet indaqs fl-UE, 

filwaqt li tiġi rrispettata l-libertà tal-espressjoni u tal-istampa, u biex titqies l-importanza 

ta' dan id-dħul għall-iffinanzjar tal-isport popolari, għax dan minn naħa l-oħra jippermetti 

lill-klabbs professjonali biex jidħlu f'xogħol ta' karità għall-benefiċċju tal-komunitajiet 

lokali u l-isport popolari nnifsu; 

13. Jitlob lill-Kummissjoni u lill-Istati Membri biex jiżguraw l-implimentazzjoni effikaċi tal-

Artikolu 20(2) tad-Direttiva dwar is-Servizzi, kif ukoll l-infurzar xieraq min-naħa tal-

awtoritajiet u tal-qrati nazzjonali tad-dispożizzjonijiet nazzjonali li jimplimentaw ir-regola 

tan-nondiskriminazzjoni fis-sistemi legali tal-Istati Membri, fir-rigward tal-bejgħ 

transkonfinali ta' biljetti għal avvenimenti sportivi; 

14. Jappoġġa l-azzjoni tal-Kummissjoni li twettaq studju tal-aspetti ekonomiċi u legali tat-

trasferimenti tal-plejers u l-impatt tagħhom fuq il-kompetizzjonijiet sportivi, 

partikolarment fuq il-politika ta' trejnjar għall-plejers iż-żgħar fil-klabbs; 

15. Ifakkar li, skont l-Artikolu 165 TFUE, l-Unjoni Ewropea għandha d-dmir tippromwovi l-

ġustizzja u tipproteġi l-integrità tal-isport; huwa tal-fehma, għalhekk, li l-Unjoni Ewropea 

għandha tistabbilixxi kooperazzjoni strutturali f'livell Ewropew biex tikkoordina l-ġlieda 

kontra l-frodi u l-korruzzjoni fl-isport; jistieden ukoll lill-Kummissjoni tistudja l-

opportunità ta' strument leġiżlattiv abbażi tal-Artikolu 114 TFUE li jimmira li 

jiggarantixxi regoli armonizzati fir-rigward tal-ġestjoni finanzjarja tajba għall-klabbs 

sportivi professjonisti Ewropej;  

16. Iqis li ċ-ċittadini Ewropej u partikolarment iż-żgħażagħ għandhom jingħataw aktar 

informazzjoni dwar id-disponibilità tal-programmi, proġetti, boroż ta' studju u taħriġ fil-

qasam sportiv; Jistieden lill-Kummissjoni, lill-Istati Membri u lill-organizzazzjonijiet 

sportivi biex jikkonsolidaw mekkaniżmi ta' informazzjoni faċilment aċċessibbli li se 

jgħinu n-nies jisfruttaw bis-sħiħ l-opportunitajiet offruti mill-programmi Komunitarji fis-

suq intern; 

17. Iħeġġeġ lill-Istati Membri jiżguraw li l-manipulazzjoni frawdolenti tar-riżultati għal 

vantaġġ finanzjarju jew ta' tip ieħor huwa pprojbit billi jiġi stabbilit bħala reat kwalunkwe 

theddid għall-integrità tal-kompetizzjonijiet, inklużi dawk marbuta mal-operazzjonijiet 

tal-imħatri; 

18. Jemmen li wieħed mill-mezzi fundamentali biex tiġi żgurata ħajja dinamika u tajba għas-

saħħa għall-konsumaturi u ċ-ċittadini Ewropej huwa li jiġi garantit li ċ-ċittadini jkunu 

involuti b'mod attiv fi sport ta' ġid għas-saħħa u f'attivitajiet rikreattivi fl-Ewropa kollha, 

partikolarment fil-każ tat-tfal meta jitqies li l-obeżità u l-mard l-ieħor relatat mas-saħħa 

qegħdin jiżdiedu fil-faxex tal-età baxxi; jistieden lill-Kummissjoni biex talloka aktar 

inċentivi u fondi relatati mas-saħħa favur proġetti, partikolarment dawk li jinvolvu 

attivitajiet sportivi transkonfinali; 

19. Jistieden lill-Kummissjoni tiċċara l-acquis communautaire fil-qasam sportiv permezz ta' 

linji gwida u abbażi tal-Komunikazzjoni dwar l-isport; 

20. Jistieden lill-Kummissjoni tagħti bidu għal djalogu mal-organizzazzjonijiet professjonisti 

sportivi kollha tal-Ewropa dwar kif għandhom jittrattaw il-problemi li joħorġu mid-

differenzi fl-Istati Membri rigward il-kuntratti tal-impjiegi (eż. l-età minima għall-iffirmar 

ta' kuntratt ta' impjieg), il-kundizzjonijiet tax-xogħol u l-iskemi tas-salarji għal persuni 

sportivi professjonali, kif ukoll ir-regoli dwar l-għajnuna statali u r-regoli tal-

kompetizzjoni għal sport professjonali (eż. in-numru massimu ta' plejers li jridu jintużaw 

għall-istaġun sħiħ fil-kompetizzjonijiet kollha, it-twieqi miftuħin għat-trasferimenti, eċċ.) 

